
Sains Malaysiana 48(7)(2019): 1311–1323 
http://dx.doi.org/10.17576/jsm-2019-4807-01 

Corak Taburan Ruang-Masa Semut (Hymenoptera: Formicidae) 
di Ekosistem Sawit, Endau Rompin, Pahang

ABSTRAK

Kajian ini dijalankan bagi mengetahui corak taburan ruang-masa semut (Hymenoptera: Formicidae) dan memahami 
ekologi ruang semut di ekosistem sawit di Endau Rompin, Pahang. Persampelan dijalankan selama empat bulan berturut-
turut di tiga jenis tanah iaitu tanah liat (A1 & A2), tanah gambut dalam (B1 & B2) dan tanah gambut cetek (C1 & C2). 
Kaedah perangkap lubang digunakan bagi mensampel semut yang mencari makanan di atas tanah. Sejumlah 3,968 
individu semut berjaya diperoleh, mewakili 13 genus dalam empat subfamili. Anoplolepis mencatatkan bilangan individu 
paling melimpah iaitu sebanyak 1,692 individu (45.75%) diikuti dengan Pheidole (862 individu; 23.31%) dan Paratrechina 
(228 individu; 6.17%). Dalam tanah liat, Anoplolepis  ialah genus yang paling melimpah manakala bagi tanah gambut 
dalam dan cetek, Pheidole adalah genus yang paling melimpah berbanding genus yang lain. Ujian Khi kuasa-dua (dua 
hala) mengenal pasti perbezaan yang signifikan (p < 0.05) bagi komposisi lapan genus iaitu Anoplolepis, Oecophylla, 
Paratrechina, Odontomachus, Ponera, Crematogaster, Pheidole, dan Tetramorium dalam kombinasi tanah, bulan dan 
genus. Bagi corak taburan ruang-masa pula, Formicinae secara keseluruhannya menunjukkan corak taburan ruang 
yang berkelompok (Ia > 1; p < 0.05) manakala bagi Ponerinae, Myrmicinae dan Aenictinae, corak taburan ruang-masa 
adalah berbentuk rawak (Ia ≤ 1; p > 0.05). Corak taburan ruang-masa setempat bagi subfamili semut adalah sangat 
dinamik dengan perubahan corak kelompok dan luang yang berbeza pada bulan yang berlainan. Gambaran awal corak 
taburan ruang-masa setempat bagi semut di ekosistem sawit yang diperoleh dalam kajian ini menunjukkan hubung kait 
ekologi dan lakuan beberapa genus walau pun secara kolektifnya dicerap pada peringkat subfamili. Kajian lanjut bagi 
melihat asosiasi ruang-masa antara subfamili dirasakan perlu bagi memperjelaskan lagi ekologi lakuan dan interaksi 
dalam kalangan komuniti berfungsi semut.

Kata kunci: Corak ruang-masa; ekosistem sawit; Formicidae; pencari makan atas tanah 

ABSTRACT

This study was conducted to determine the spatio-temporal pattern of ants (Hymenoptera: Formicidae) in order to 
understand the ecology of ants in palm oil ecosystem at Endau Rompin, Pahang. Sampling was carried out for four 
consecutive months on three types of soils, i.e. clay (plots A1 & A2), deep peat (plots B1 & B2) and shallow peat (plots 
C1 & C2). Pitfall trapping was used as it is suitable for ants that forages on the ground. A total of 3,968 individuals were 
captured consisting of 13 genera in four subfamilies. Anoplolepis was the most abundant with 1,692 individuals (45.75%) 
followed by Pheidole (862 individuals; 23:31%) and Paratrechina (228 individuals; 6.17%). In clay, Anoplolepis is the 
most abundant meanwhile in deep and shallow peat, Pheidole have the highest number of individuals compared to other 
genera. Two-way Chi-squared analysis identified that there were significant differences (p < 0.05) in the compositions 
amongst the eight genera (Anoplolepis, Oecophylla, Paratrechina, Odontomachus, Ponera, Crematogaster, Pheidole, and 
Tetramorium) with soil, months and genus combined. As for the spatio-temporal distribution pattern, Formicinae showed 
in overall clustered patterns (Ia > 1; p < 0.05) while Ponerinae, Myrmicinae and Aenictinae showed a randomised 
distribution pattern (Ia ≤ 1; p > 0.05). Local spatio-temporal pattern for the subfamilies was dynamic with patchy 
patterns and gaps varied across months. The spatio-temporal pattern amongst ants observed in this study showed a strong 
relationship between the ecology and the behaviour of some ant genera despite observation was done at the subfamily 
level. Further study to identify the spatio-temporal associations amongst subfamilies is needed to elucidate behavioural 
ecology of ants and interactions within the diferrent functional groups.

Keywords: Above-ground foragers; Formicidae; oil palm ecosystems; spatio-temporal distribution

PENGENALAN

Semut (Hymenoptera: Formicidae) adalah serangga eusosial 
yang mempunyai bilangan genus serta spesies yang lebih 

banyak berbanding serangga eusosial lain seperti lebah, 
tebuan dan anai-anai (Leonhardt et al. 2016). Semut dikenal 
pasti sebagai serangga eusosial apabila ia mempunyai 

struktur sosial yang terdiri daripada ratu koloni dan juga 
pekerja. Ratu koloni adalah individu betina yang subur untuk 
menghasilkan telur bagi kelansungan spesies. Pekerja pula 
adalah individu lain daripada spesies sama yang bekerjasama 
dalam proses mencari makanan dan juga penjagaan telur 
serta larva. Terdapat sekurang-kurangnya dua generasi semut 
pekerja bagi memastikan koloni sentiasa stabil (Collingwood 
et al. 2011). Sifat ini telah menjadikan semut sebagai haiwan 
majoriti di dalam sesuatu habitat contohnya ladang kelapa 
sawit (Lutinski et al. 2017). Justeru, ini menjadikannya 
calon yang sesuai sebagai penunjuk biologi ekosistem 
dan sekaligus menekankan kepentingan kajian ekologi 
kumpulan serangga tersebut. 
 Terdapat pelbagai kajian lepas dilakukan ke atas 
corak taburan komuniti semut. Ini termasuk telahan corak 
kedominan tingkah laku semut yang asli, pemuliharaan 
biologi dan pemahaman biogeografi semut (Dunn et al. 
2007; Munyai & Foord 2015). Kajian ini menekankan 
corak taburan ruang-masa semut di kawasan tanaman 
ladang kelapa sawit di Endau Rompin, Pahang, Malaysia. 
Secara definisi, corak taburan ruang disifatkan sebagai pola 
kepelbagaian subjek di lokasi berbeza yang dipengaruhi 
pelbagai faktor seperti cuaca, topografi, jenis tanah, suhu 
air, sumber makanan dan rintangan yang terdapat di lokasi 
tersebut (Denno et al. 2002; Wardhaugh 2014). Sementara 
corak taburan masa pula bermaksud pola kepelbagaian 
subjek pada tempoh masa yang berbeza seperti contoh, siang 
dan malam atau musim berbeza. Gabungan corak taburan 
ruang-masa menjadi paksi asas dalam menentukan bentuk 
sistem ekologi dan mengawal taburan spesies di persekitaran 
(Wolkovich et al. 2014). 
 Tanaman sawit merupakan sumber ekonomi komoditi 
utama Malaysia dengan eksport mencecah sebanyak 
16.05 juta tan pada tahun 2016 (MPOB 2017). Selain 
itu, produk minyak sawit juga telah dicatatkan sebagai 
sumber tenaga boleh baharu pada masa hadapan dan 
pelbagai kajian mendalam tentangnya sedang dilakukan 
(Loh 2017; Mohammed et al. 2011; Sulaiman et al. 2011). 
Pengetahuan mengenai ekosistem dan kepelbagaian biologi 
di ladang-ladang kelapa sawit dapat membantu dalam 
usaha melestarikan sumber alam di kawasan perlandangan 
(Foster at al. 2011). Semut membawa kepentingan yang 
pelbagai kepada ekosistem sawit. Del Toro et al. (2012) telah 
membuat ulasan kritis berkaitan manfaat serta kemudaratan 
yang dibawa semut terhadap ekosistem. Beliau mendapati 
semut memainkan peranan yang penting dalam mengawal 
atur dan menyangga sistem ekologi. Contohnya sebagai agen 
penyebaran biji benih (myrmecochory), agen pendebunga, 
agen kawalan biologi dan agen penunjuk biologi di samping 
memoroskan tanah untuk tanaman dan mengurai organisma 
menjadi sumber nutrien (Del Toro et al. 2012). Kajian 
Stephens dan Wagner (2006) menggunakan semut sebagai 
agen penunjuk biologi dalam mengesan tahap kesihatan 
hutan Arizona yang telah mengalami peristiwa kebakaran 
tidak terkawal. Kawasan hutan dirawat berdasarkan 
perbandingan corak taburan serta kepelbagaian semut antara 
kawasan hutan terbakar dengan kawasan hutan yang tidak 
terkesan oleh pembakaran. 

 Secara keseluruhan, pengetahuan asas mengenai 
corak taburan ruang-masa semut di ekosistem sawit boleh 
memberi dua manfaat kepada pengusaha tanaman iaitu 
membantu menentukan jenis tanah yang sesuai sebagai 
habitat dan musim yang optimum bagi aktiviti pengkolonian. 
Pengetahuan ini boleh dikaitkan dengan hasil tanaman 
pada ruang-masa tersebut dan seterusnya membuktikan 
kepentingan semut terhadap tanaman sawit. Selain itu, 
pengusaha tanaman juga boleh mempertimbangkan 
penggunaan semut sebagai agen pelbagai kegunaan di 
ladang atas dasar ia mudah diperoleh dan koloninya yang 
besar. Namun, kajian yang lebih spesifik perlu dilakukan 
sebelum sebarang aplikasi dijalankan. 

BAHAN DAN KAEDAH

TAPAK KAJIAN

Kajian ini dijalankan di ladang sawit Endau-Rompin 
(2o20’25.81”N, 103o34’40.56”E) milik YP Plantation 
Holdings Sdn Bhd. Ladang sawit yang berkeluasan 3,654 
hektar ini terletak dalam radius 15 km dari Pekan Tanjung 
Gemuk, Kuala Rompin, Pahang dan Padang Endau 
Mersing, Johor dan bersempadanan dengan Taman Negara 
Endau-Rompin di bahagian baratnya (Faszly 2008).
 Ladang sawit ini pada asalnya merupakan hutan paya 
gambut yang telah mengalami pembalakan dan kelapa 
sawit kemudian ditanam seawal tahun 1995. Terdapat 
tiga jenis tanah utama iaitu tanah gambut dalam, tanah 
gambut cetek dan tanah liat. Kebiasaannya, tanah gambut 
dalam dan cetek berada pada bahagian sempadan ladang 
sawit ini. Tanah gambut dalam boleh mencecah melebihi 
enam inci ke dalam. Tanah liat pula lebih tertumpu di 
pinggir bahagian barat laut dan tenggara ladang, dan 
kebanyakannya dijumpai di bahagian pinggiran sungai 
yang berada di sempadan ladang. Terdapat parit atau 
longkang yang dibina mengikut grid di seluruh kawasan 
ladang ini untuk tujuan saliran dan pengawalan air ketika 
musim kering dan musim banjir.

KAEDAH PERSAMPELAN

Persampelan dijalankan sekali setiap bulan selama empat 
bulan berturut-turut antara Disember 2011 dan Mac 2012. 
Enam plot telah dipilih dengan setiap dua plot mewakili 
persampelan bagi jenis tanah berbeza iaitu pada tanah 
liat (A1 dan A2), tanah gambut dalam (B1 dan B2) dan 
tanah gambut cetek (C1 dan C2) (Rajah 1). Setiap plot 
mempunyai keluasan sebanyak lebih kurang empat 
hektar. Persampelan dilakukan dengan menggunakan 
kaedah perangkap lubang untuk menangkap serangga 
terrestrial yang aktif pada permukaan tanah (Ellison et 
al. 2011). Perangkap lubang yang terdiri daripada gelas 
plastik (12 cm diameter × kedalaman 8 cm) diletakkan di 
dalam lubang sehingga permukaan gelas separas dengan 
permukaan tanah. Air sabun yang dicampurkan dengan 
alkohol 70% diletakkan di dalam gelas plastik. Sejumlah 
70 unit perangkap lubang ini ditempatkan di dalam grid 7 

× 10 pada setiap plot. Jarak antara setiap perangkap lubang 
adalah 30 meter. Jumlah perangkap bagi keenam-enam plot 
ini adalah sebanyak 420 perangkap. Serangga yang terjatuh 
dan terperangkap ke dalam perangkap lubang kemudiannya 
dikutip selepas 24 jam. Hasil tangkapan diisihkan dan 
diawet dalam vail berisi alkohol 70% untuk disimpan.

PENGECAMAN SPESIES

Spesimen yang telah diisih, diawetkan dengan kaedah 
pengawetan basah. Kemudian, spesimen ini diasingkan 

mengikut subfamili dan dicamkan sehingga ke peringkat 
genus dengan menggunakan rujukan Bolton (1995) dan 
Hashimoto (2003) dan pangkalan data atas talian melalui 
capaian http://www.antbase.net. Pengecaman spesimen 
turut dilakukan dengan membandingkan spesimen yang 
telah dikenal pasti oleh pakar yang terdapat di dalam 
koleksi Pusat Sistematik Serangga, Universiti Kebangsaan 
Malaysia. Spesimen yang telah dicam dilabel lokasi, tarikh 
dan nama pengumpul, dan disimpan sebagai koleksi Pusat 
Sistematik Serangga, Universiti Kebangsaan Malaysia 
untuk rujukan masa hadapan.

 RAJAH 1. Tapak kajian dan kawasan persampelan di ladang sawit Endau-Rompin. Tanah liat (A1 dan A2) ( ) ; Tanah 
gambut dalam (B1 dan B2) ( ); Tanah gambut cetek (C1 dan C2) ( ) 

ANALISIS DATA

Ujian khi kuasa-dua (χ²) dua-hala digunakan untuk 
membandingkan komposisi semut bagi menentukan 
perbezaan antara setiap subfamili dan genus pada tiga jenis 
tanah yang berbeza. Analisis ini dijalankan menggunakan 
perisian komputer MINITAB (Minitab Inc. 2006).
 Corak taburan ruang-masa bagi setiap subfamili 
semut dianalisis melalui kaedah yang telah dibangunkan 
oleh Perry et al. (2002) menggunakan indeks jarak atau 
singkatannya (SADIE). SADIE dijana bagi mendapatkan 
nilai Indeks Agregasi (Ia) untuk keseluruhan plot 
persampelan. Bagi corak taburan rawak, nilai indeks yang 
dijangka adalah Ia = 1 manakala, nilai yang lebih besar 
Ia > 1 menunjukkan corak agregasi (pengelompokan 
menumpuk). Dalam analisis ini, terdapat nilai untuk 
menentukan corak nilai tompokan setempat dan nilai 
luang yang terdapat pada plot persampelan. Min Vi (min 
Vi) menentukan nilai tompokan setempat manakala min 
Vj (min Vj) menentukan nilai luang yang terdapat pada 
plot. Nilai p bagi Indeks Agregasi, Ia, min Vi dan min 
Vj menentukan samada nilai tersebut adalah signifikan 
ataupun tidak bagi setiap plot persampelan. Nilai p < 0.05 
menunjukkan terdapat pengelompokan signifikan bagi nilai 
yang diperoleh. Analisis corak taburan ruang-masa ini 
hanya dapat dicapai pada peringkat subfamili sahaja kerana 
pada peringkat yang lebih rendah bilangan individu adalah 
terlalu kecil menyebabkan pengelompokan yang signifikan 
tidak terhasil. Bilangan semut yang dapat dicerap pada 
setiap perangkap pada setiap bulan dipetakan mengikut 
grid 7 × 10 bagi setiap plot dan dianalisis menggunakan 
perisian SADIEshell (Conrad & Rothamsted 2001).

 Pemetaan kontur dan peta pasca berkelas digunakan 
dalam memetakan corak taburan ruang bagi setiap 
subfamili semut setelah indeks SADIE diperoleh. Peta 
kontur diunjurkan berdasarkan kaedah pengiraan jiran 
terdekat yang kemudiannya dikrigkan menggunakan 
perisian SURFER 8 (Golden Software Inc. 2002). Kawasan 
yang mempunyai bilangan individu yang melebihi lima 
diwarnakan dengan warna yang lebih gelap manakala peta 
pasca berkelas pula diplot berdasarkan bilangan individu 
di setiap titik persampelan.

KEPUTUSAN DAN PERBINCANGAN

Sejumlah 3,698 individu semut yang mewakili 13 genera 
dalam empat subfamili telah diperoleh hasil daripada 
persampelan (Jadual 1). Berdasarkan hasil tersebut, 
individu yang mencatatkan bilangan paling tinggi adalah 
daripada genus Anoplolepis (1,692 individu; 45.75%), 
manakala bilangan yang paling rendah adalah daripada 
genus Camponotus (20 individu; 0.54%). Pada masa yang 
sama, terdapat 52 individu (1.41%) semut yang tidak 
berjaya dikenal pasti.
 Anoplolepis merupakan genus yang paling dominan 
kerana genus ini merupakan satu spesies yang muncul 
di setiap lokasi persampelan. Koloni Anoplolepis yang 
sering mempunyai hubungan koloni antara satu sama 
lain dan mempamerkan tahap pencerobohan antara koloni 
yang rendah merupakan ciri utama dominasi spesies 
ini di setiap ekosistem (Hölldobler & Wilson 1990). 
Genus ini dikenal pasti sebagai semut yang dominan di 
ekosistem sawit di Sabah dan Semenanjung Malaysia 

JADUAL 1. Bilangan individu semut mengikut genus dan subfamili berdasarkan empat kali persampelan dari Disember 2011 
hingga Mac 2012 menggunakan perangkap lubang di LER 

Subfamili Genus
Bulan

Jumlah Peratus %Disember 
(DIS)

Januari 
(JAN)

Februari 
(FEB)

Mac 
(MAC)

Formicinae (FORM) Anoplolepis
Oecophylla
Paratrechina
Camponotus

246
31
31
3

163
11
21
3

1059
44
116
5

224
32
60
9

1692
118
228
20

45.75
3.19
6.17
0.54

Ponerinae (PONE) Odontomachus
Odontoponera
Ponera
Leptogenys

12
12
21
2

23
8

23
3

54
21
89
13

17
31
38
8

106
72

171
26

2.87
1.95
4.62
0.7

Myrmicinae (MYRM) Crematogaster
Pheidole
Proatta
Tetramorium

12
122

6
23

6
158
31
43

5
475
47
66

5
107
10
31

28
862
94

163

0.76
23.31
2.54
4.41

Aenictinae (AENI) Aenictus 12 5 45 4 66 1.78

Tidak dapat dikenal pasti 5 6 26 15 52 1.41

Jumlah 3698 100

(Pfeiffer et al. 2008). Ia juga merupakan semut invasif 
dan telah didokumenkan sebagai semut yang paling 
dominan di semua habitat terganggu di seluruh dunia 
(Bos et al. 2008). Walau bagaimanapun, Anoplolepis 
dianggap sebagai spesies yang memberi manfaat dengan 
mengurangkan bilangan serangga perosak pada tanaman 
kerana sifatnya yang bertindak sebagai pemangsa 
(Shattuck 2000). Genus Anoplolepis mempunyai struktur 
organisasi sosial yang baik kerana terdapat beberapa 
sarang yang setiap daripadanya mempunyai permaisuri 
yang berbeza namun bekerjasama untuk mendapatkan 
makanan, sumber dan perlindungan. Organisasi sosial 
Anoplolepis ini mengelakkan pencerobohan terhadap 
koloninya oleh koloni lain dan ini akan memperluaskan 
lagi tanah jajahan mereka (Errard et al. 2005; Hoffmann & 
Hagedorn 2014). Genus ini memaparkan ciri superkoloni 

dengan cara berhubung antara satu koloni dengan yang 
lain (Drescher et al. 2007). Sarang yang saling berhubung 
ini menunjukkan bahawa tiada sempadan antara koloni 
(Giraud et al. 2002). Ini jelas menunjukkan bahawa genus 
Anoplolepis ini mempunyai kawasan jajahan yang luas 
untuk mencari makanan dan membuat sarang sebagai 
habitat.
 Formicinae pula merupakan subfamili yang paling 
tinggi dan dominan di kawasan tanah liat kerana subfamili 
ini sentiasa diperoleh pada setiap bulan persampelan (Rajah 
2). Struktur koloninya yang sentiasa berubah merupakan 
salah satu penyumbang kepada penguasaan habitat 
oleh Fomicinae ini. Pada masa yang sama, Myrmicinae 
mencatatkan bilangan yang tertinggi dan dominan pada 
tanah gambut dalam dan cetek dan diperoleh pada setiap 
bulan persampelan. Kejayaan ekologi bagi subfamili ini 

RAJAH 2. (a) dan (b): Bilangan individu bagi genus semut berdasarkan empat kali persampelan dari Disember 2011 
hingga Mac 2012 menggunakan perangkap lubang di LER

(a)

(b)

bergantung kepada morfologi pekerja untuk menyesuaikan 
diri dengan keadaan persekitaran bagi mendapatkan 
makanan (Davidson et al. 2004).
 Anoplolepis dan Pheidole adalah merupakan genus 
yang dominan di kesemua jenis tanah kerana munculnya 
hampir pada setiap bulan persampelan. Anoplolepis 
merupakan genus yang banyak didapati di kebanyakan 
kawasan manakala Pheidole merupakan genus yang biasa 
dijumpai sebagai semut yang aktif dalam membina sarang 
daripada tanah dan keluar berburu untuk mendapatkan 
makanan (Shattuck 2000). 
 Komposisi semut pada kesemua plot persampelan 
menunjukkan terdapat perbezaan yang signifikan bagi 

kombinasi tanah dan bulan (χ² = 106.110, dk = 6, p < 0.05), 
tanah dan genus (χ² = 1892.941, dk = 24, p < 0.05) dan bulan 
dan genus (χ² = 276.763, dk = 36, p < 0.05). Namun begitu, 
genus Aenictus, Camponotus, Leptogenys, Odontoponera 
dan Proatta tidak menunjukkan sebarang perbezaan 
yang signifikan bagi komposisi pada setiap bulan pada 
tanah yang berbeza. Manakala, terdapat perbezaan yang 
signifikan antara perangkap yang diperoleh pada setiap 
bulan pada tanah yang berbeza bagi genus Anoplolepis 
(χ² = 222.410, dk = 6, p < 0.05), Crematogaster (χ² = 
19.405, dk = 6, p < 0.05), Odontomachus (χ² = 15.065, dk 
= 6, p < 0.05), Oecophylla (χ² = 10.284, dk = 6, p < 0.05), 
Paratrechina (χ² = 18.999, dk = 6, p < 0.05), Pheidole (χ² 

RAJAH 3. Corak taburan ruang-masa di plot A1 (tanah liat) bagi a) Formicinae; b) Ponerinae; c) Myrmicinae; dan d) Aenictinae

= 79.537, dk = 6, p < 0.05), Ponera (χ² = 18.290, dk = 6, 
p < 0.05) dan Tetramorium (χ² = 27.345, dk = 6, p < 0.05).

CORAK TABURAN RUANG-MASA SUBFAMILI                       
SEMUT DALAM PLOT

Corak taburan ruang-masa subfamili semut di dalam setiap 
plot ditunjukkan di dalam Rajah 3 hingga 8. 

Formicidae   Pada Plot A1, Formicidae menunjukkan corak 
taburan yang rawak dan berkelompok. Pengelompokan 
setempat yang sangat nyata (Vi = 1.282; p < 0.05) dan 
luang yang signifikan (Vj = -1.285; p < 0.05) antara 

kelompok terlihat dalam plot persampelan. Pada Plot A2 
pula, corak taburannya adalah secara berkelompok dengan 
pengelompokan setempat yang nyata (Vi > 1; p < 0.05) dan 
luang persampelan juga adalah signifikan (Vj > 1; p < 0.05). 
Pada Plot B1, Formicidae menunjukkan corak taburan yang 
rawak dan juga berkelompok. Pengelompokan setempat 
yang ditunjukkan adalah signifikan (Vi > 1; p < 0.05) dan 
luang adalah nyata (Vi > 1; p < 0.05). Di Plot B2 pula, corak 
taburannya lebih kepada rawak (Ia = 1.251) berbanding 
secara berkelompok. Hal ini menunjukkan corak taburan 
secara berkelompok adalah tidak signifikan (p > 0.05). Di 
Plot C1 dan Plot C2, Formicidae telah menunjukkan corak 
taburan secara rawak (Ia ≤ 1).

RAJAH 4. Corak taburan ruang-masa di plot A2 (tanah liat) bagi a) Formicinae; b) Ponerinae; c) Myrmicinae; dan d) Aenictinae

RAJAH 5. Corak taburan ruang-masa di plot B1 (gambut dalam) bagi a) Formicinae; b) Ponerinae; c) Myrmicinae; dan d) Aenictinae

 Secara amnya, spesies daripada subfamili Formicidae 
membuat sarang yang besar pada tanah atau batang pokok 
hidup atau yang telah mati dan dihuni oleh beribu pekerjanya 
(Shattuck 2000). Terdapat koloni yang membuat beberapa 
sarang di kawasan yang berbeza bagi mengelakkan koloni 
tersebut daripada menghadapai masalah kekurangan 
sumber makanan serta boleh berpindah ke kawasan lain 
jika terdapat malapetaka (Dwyer & Ebert 1994; Ellis & 
Robinson 2014). Maka, kelimpahan individu daripada 
subfamili ini telah mempengaruhi corak taburan ruang 
masa bagi lokasi setempat yang berbeza.

Ponerinae   Pada Plot A1, A2, B1, C1 dan C2, 
Ponerinae telah menunjukkan corak taburan rawak secara 
keseluruhan (Ia ≤ 1). Namun begitu, Plot B2 menunjukkan 
corak taburan yang rawak (Ia ≤ 1) dan juga berkelompok 
(Ia = 1.221). Hal ini adalah kerana subfamili ini mencari 
makanan secara bersendirian tanpa mendapat bantuan 
daripada ahli koloni kerana mereka telah ditugaskan untuk 
keluar mencari makanan secara meluas (Hölldobler & 
Wilson 1990). Spesies daripada subfamili ini mempunyai 
koloni yang kecil, sarang yang ringkas dan memburu 
makanan secara bersendirian (Schmidt 2013) dan semua 

RAJAH 6. Corak taburan ruang-masa di plot B2 (gambut dalam) bagi a) Formicinae; b) Ponerinae; c) Myrmicinae; dan d) Aenictinae

ini bergantung kepada faktor persekitaran (Detrain 
& Deneubourg 2002). Walaupun secara keseluruhan 
Ponerinae adalah pemangsa, sesetengah spesies daripada 
subfamili ini memakan lebihan nektar yang dirembeskan 
oleh kumpulan Lepidoptera (Del-Claro & Oliveira 1999).

Myrmicinae   Pada Plot A1, Myrmicinae menunjukkan 
corak taburan secara rawak (Ia > 1) dan juga berkelompok. 
Pada Plot A2 pula, ia menunjukkan corak taburan rawak 
(Ia ≤ 1). Oleh kerana pengelompokan tertumpu pada 
satu bahagian, maka luang yang terdapat pada plot 
persampelan adalah signifikan (Vj = -1.309; p < 0.05). 

Di Plot B1 dan B2, corak taburannya lebih kepada secara 
rawak (Ia ≤ 1). Walaupun terdapat corak taburan secara 
berkelompok (Ia > 1), tetapi ia adalah tidak signifikan 
(p > 0.05). Di Plot C1 dan C2, corak taburannya adalah 
secara rawak (Ia ≤ 1).
 Secara umumnya, Myrmicinae telah menunjukkan 
corak taburan secara rawak. Individu daripada subfamili 
ini boleh didapati pada hampir kesemua tempat yang 
sesuai daripada dalam tanah hinggalah ke atas pokok. 
Mereka membentuk koloni kecil yang mempunyai lebih 
kurang 50 individu sehinggalah kepada ribuan individu 
(Shattuck 2000). Spesies daripada Myrmicinae ini mampu 

RAJAH 7. Corak taburan ruang-masa di plot C1 (gambut cetek) bagi a) Formicinae; b) Ponerinae; c) Myrmicinae; dan d) Aenictinae

bersaing dengan koloni yang lebih dominan bagi merebut 
ruang di sesuatu kawasan (Dejean et al. 2008).

Aenictinae   Pada Plot A1, Aenictinae telah menunjukkan 
corak taburan yang rawak pada bulan Disember 2011 dan 
Februari 2012. Namun, tidak ada individu yang berjaya 

ditangkap untuk sesuatu masa. Pada Plot A2 pula, corak 
taburan adalah secara rawak dan juga berkelompok secara 
signifikan (Ia = 1.449; p < 0.05). Pada Plot B1 dan B2, 
corak taburannya adalah secara rawak secara keseluruhan 
walaupun terdapat corak taburan berkelompok. Namun 
begitu, tiada individu yang berjaya diperoleh untuk sesuatu 

RAJAH 8. Corak taburan ruang-masa di plot C2 (gambut cetek) bagi a) Formicinae; b) Ponerinae; c) Myrmicinae; dan d) Aenictinae

masa bagi subfamili ini. Di Plot C1, corak taburannya 
adalah secara berkelompok secara signifikan (p < 0.05). 
Di Plot C2 pula, corak taburannya adalah secara rawak (Ia 
= 0.742) dan juga berkelompok (Ia > 1; p < 0.05).
 Spesies daripada subfamili Aenictinae ini mempunyai 
ciri yang unik seperti hidup secara nomad dan mencari 

makanan secara berkumpulan (Gotwald 1995; Staab 2014). 
Hampir kesemua spesies daripada subfamili ini tidak 
mempunyai sarang yang kekal dan hidup secara nomad 
(Hölldobler & Wilson 1990). Mereka akan sentiasa berjalan 
dalam radius 100 meter dalam mencari kawasan baru untuk 
mendapatkan makanan. Koloni daripada subfamili ini 

memaksimumkan tahap penyesuaian mereka terhadap alam 
sekitar bagi membolehkan mereka menangkap makanan 
dengan lebih cekap (Franks et al. 2001). Mereka juga 
memainkan peranan penting dalam dinamik hutan tropika 
kerana mereka mengawal populasi kebanyakan serangga 
sosial yang lain (Floren et al. 2014; Gotwald 1995). 

KESIMPULAN

Kajian ini merupakan kajian pertama yang telah memberi 
gambaran corak taburan ruang-masa setempat bagi semut 
di ekosistem sawit. Corak taburan ruang-masa semut 
walaupun dalam skala yang terbatas tetapi telah dapat 
menunjukkan hubung kait ekologi dan lakuan setiap 
genus semut yang dicerap pada peringkat subfamili 
secara kolektif. Pencerapan ekologi kelakuan semut untuk 
setiap spesies atau kumpulan berfungsi mungkin tidak 
begitu tepat disebabkan oleh pensampelan yang terhad. 
Selain itu, keupayaan analisis SADIE dalam mengenal 
pasti asosiasi ruang-masa antara dua data set bakal 
memperjelaskan lagi ekologi lakuan dan interaksi dalam 
kalangan komuniti berfungsi semut. Oleh yang demikian, 
kajian masa hadapan adalah dicadangkan untuk meneroka 
dengan lebih mendalam lagi mengenai interaksi antara 
spesies semut secara eksplisit di ekosistem sawit dan 
juga untuk memahami fungsi lakuan semut agar dapat 
dimanipulasikan untuk manfaat pengurusan ekosistem 
monokultur seperti ladang sawit. 

